26 Augustus 2007

Twaalfde Sondag in Koninkrykstyd

liturgiese voorstel

Fokusteks:


Hebreërs 12:18-29

Ander tekste:


Jeremia 1:4-10; Psalm 71; Jesaja 58:9b-14; Psalm 103:1-8; Lukas 13:10-17
Inleiding

Dit is vandag Barmhartigheidsondag in die NGK en VGK. Die tyd vir kerk speel is nou verby. In die nuwe verbond (nuwe Jerusalem) het ons direkte toegang tot God en daarom staan ons voor God self. Ons moet ons verhouding met God ernstig opneem en Hom dien soos wat Hy verwag. Jesus Christus heers in ons lewe, ons het die Heilige Gees in ons en ons is onderling aan mekaar verbind. Ons moet dus God se Woord ernstig opneem en Hom gehoorsaam dien. Hierdie diens vra dat ons soos God liefdevol en regverdig sal wees en dat ons barmhartigheid sal bewys.

Begin in hierdie maand van barmhartigheid elke erediens met die meditatiewe sing van Lied 526.

GOD VERSAMEL ONS VOOR HOM

Diensorde

Aanvangslied

Lied 526 “Waar daar liefde en deernis is” (minstens 3 keer)

Aanvangswoord en seëngroet

Litanie

Voorganger:
Barmhartig en genadig is die Here, lankmoedig en vol liefde.

Gemeente:
Aan sy liefde is daar geen einde nie!

Voorganger:
Ons wil die Here loof en nie een van sy weldade vergeet nie.

Gemeente:
Aan sy liefde is daar geen einde nie!

Voorganger:
Dit is die Here wat al ons sonde vergewe, wat al ons siekte genees, wat ons red van die graf en ons met liefde en ontferming kroon, wat ons die goeie in oorvloed laat geniet, ons die jeugdige krag van die arend skenk.

Gemeente:
Aan sy liefde is daar geen einde nie!

Voorganger:
Die Here laat geregtigheid en reg geskied aan almal wat verdruk word.  


Hy sal aan ons sy wil bekend maak.

Gemeente:
Barmhartig en genadig is die Here, lankmoedig en vol liefde.

Voorganger:
Aan sy liefde is daar geen einde nie.


Genade en vrede vir julle van God die Vader . . . 
Gemeente:
Hy sorg vir ons.

Voorganger:
. . . en van die Seun . . .
Gemeente:
Hy het waarlik opgestaan.

Voorganger:
. . . en van die Heilige Gees.

Gemeente:
Hy leef in ons.  Amen.
Sang

Lied 334 “God is liefde juig ons harte”; NSG 67 “God is liefde juig ons harte”

Die Here beloof die wonderlikste dinge aan sy kinders wat Hom gehoorsaam dien. Kom ons luister weer ‘n keer daarna.

Lees Jesaja 58:9b-14.
Geliefdes, ons weet dat ons nie so leef nie. Ons sal graag die seën wil ontvang wat die Here beloof, maar ons skiet so ver te kort. Kom ons bely ons swakheid en sonde voor die Here.

Lied 238:1, 3, 4, 5 “God, enkel lig, voor U gesig”; NSG 216:1, 3, 4, 5 “God, enkel lig, voor U gesig”

As jy jou skuld voor die Here bely het, wil die Here nuut met jou begin en stuur Hy jou soos Hy Jeremia gestuur het.

Lees Jeremia 1:4-10 en Psalm 103:8.

Sang

Lied 486 “Bring aan die volke die boodskap”;
NSG 186 “Bring aan die volke die boodskap”

Lied 196 “O kon ek jubel, Hemelvader”;  NSG 64  “Kom, loof die God van Israel”

Lied 533 “Ek is bly ek ken vir Jesus”; NSG 310 “O Here, neem my hande”

DIENS VAN DIE WOORD

Gebed by die opening van die Woord 

Lees Lukas 13:10-17.
Jesus leer ons dat ware kerkwees daarin bestaan om goed te doen en mense te help.

Sang

Lied 189; 218 “Halleluja”; NSG 16 “Buig nou voor die Heer, en sing”

Skriflesing

Hebreërs 12:18-28

Die Here se Woord vir vandag (prediking)

Antwoord

Lied 504 “Kom, laat ons saam tot Jesus nader”; NSG 149 “Kom, laat ons saam tot Jesus nader”

DIENS VAN DIE TAFEL

Indien die nagmaal elke week in die gemeente gevier word, kan die voorstel by 5 Augustus gebruik word.

Nagmaalherinnering

As jy ooit twyfel hoe ernstig die Here dit met jou bedoel, kan jy maar net by die nagmaaltafel na die tekens van wyn en brood kyk. Daar bevestig die Here hoe ernstig Hy dit met ons bedoel. Hy het ons so lief dat Hy Homself gegee het sodat ons kan lewe. Van ons verwag Hy om ook so ons naaste voluit te gaan liefhê en dien.

Sang

Lied 523:1, 3, 4 “Goddelike liefdebande”; NSG 190:1, 4, 5 “Goddelike liefdebande”
UITSENDING

Dankoffer

Aankondigings

Voorbidding vir week se program en siekes

Sang

Lied 524 “God roep ons om met woord en daad”; NSG 387 “God roep verlostes tot die stryd”

Seën

Vrede vir julle! Soos die Vader sy Seun Jesus gestuur het, stuur Hy julle ook. Ontvang die Heilige Gees en gaan leef sy liefde en vergifnis elke dag sodat dat die wêreld kan glo.

Antwoord

Gemeente sing  “Amen” Lied 312-315; NSG 355/356.

PREEKSTUDIE – HEBREëRS 12:18-29

Teks en Konteks

Alhoewel die Leesroosterafbakening handel oor hoofstuk 12:18-29 moet die breër konteks van hoofstuk 11 en 12:1-17 verdiskonteer word. Dis belangrik om daarop te let dat in hoofstuk 11 telkens gewys word hoe die geloofshelde van die Ou Testament in hulle geloof volhard het. Dit het baiekeer onder moeilike omstandighede gebeur en telkens gelyk asof God se beloftes aan hulle nie in vervulling sou gaan nie. As Nuwe-Testamentiese Christene weet ons vandag dat God se beloftes in hulle lewe waar geword het. So sal dit vandag nog `n werklikheid word. Die les van volharding of dan toewyding/toegewydheid (“commitment”) is vir die Christen van die 21ste eeu belangrik en hulle moet daaraan vashou.

`n Groot deel van hoofstuk 12 lewer `n pleidooi tot die gelowiges om in hulle geestelike lewe te volhard. Hoofstuk 12:2 sê daarom uitdruklik: “die oog gevestig op Jesus, die Begin en Voleinder van die geloof”.

12:4-12: In hierdie verse vind die gelowige weer `n oproep om God se tug as opvoeding te aanvaar. Die skrywer verduidelik in hierdie verse dat gelowiges moet weet dat swaarkry baiekeer God se teregwysing is. God gebruik soms swaarkry om jou te laat besef dat jy op die verkeerde pad is. 

12:14-28: Hier word die gelowiges opgeroep om sake soos vrede en `n heilige lewe belangrik te ag. In baie duidelike taal word gesê dat niemand van die genade van God afvallig moet word nie. Christene moet sorg dat hulle nie verbitterd word, moeilikheid veroorsaak en sodoende ander besmet nie (15). Die gedagte van die wedloop (soos in 12:1) is hier weer ter sprake. Niemand moet so hardloop dat hy/sy te laat aankom om die genade van God te ontvang nie. Die tweede gedagte in vers 15, wat handel oor die “wortel van verbittering”, is ‘n aanhaling uit Deuteronomium 29:18. `n Klein wortel van kwaad kan groei tot `n sterk plant van ongeloof in die gemeente. Daar word ook in vers 16 verwys na sedeloosheid en goddeloosheid. Die afgodsdiens in die Ou Testament het dikwels die seksuele as onderdeel ingesluit. Hierop word nou gesinspeel. Die geval van Esau word genoem om aan te toon hoe oppervlakkig sy godsdiens was. 

Die gedagtes in verband met Esau word nou verder uitgebou as les vir die leser. Esau het probeer om terug te kry wat hy verloor het, maar dit was vergeefs. En hierdie verhaal van Esau toon duidelik dat die sonde soms verreikende gevolge het (Gen 25:29-34). Esau is deur God verwerp omdat hy onwaardig met die beloftes omgegaan het. Hy wou terugkeer, hy het begeer om berou te hê, om tot inkeer te kom, maar dit is hom nie gegun nie. Ons moet weet, nie eers berou en vergifnis kan altyd die gevolge van die sonde uitwis nie. Vir Esau was daar geen pad terug nie omdat hy die heilige dinge van God onder sy voete vertrap het. 12:14-17 is dus `n oproep tot Christene dat hulle standvastig in die geloof moet wees. Hulle word gewaarsku teen verskillende sondes wat in hulle lewe kan kom. 

Vers 18–24 bring nou die groot teenstelling tussen die verskyning van God by die vorming van die ou verbond en die voorreg wat die gelowiges van die nuwe verbond het. Waar dinge by die ou verbond nog bedek was, is daar in die nuwe verbond direkte, openlike kontak. Die vermaning in vers 18-19 word hier verder uitgewerk. Om dit te illustreer word `n teenstelling gemaak tussen die verskyning van God by die berg Sinai en die berg Sion. Die skrywer gee in hierdie twee verse `n beskrywing van Eksodus 19:16, 18 en Deuteronomium 4:11, volgens die Griekse vertaling van die Ou Testament. Die lesers moet onthou dat hulle nie soos Israel by Sinai by `n tasbare berg gekom en God daar, in sy verskyning, aanskou het nie. Die eerste deel van die vers praat egter van `n tasbare, `n aangesteekte vuur. 

Die woord “berg” ontbreek in die meeste manuskripte, maar uit die verband is duidelik dat dit ingevoeg moet word. Dit dui daarop dat die lesers by die ontasbare gekom het. In die ou verbond het die stoflike gegeld; in die nuwe verbond geld die geestelike.

Preekvoorstel

Die doel van die Hebreërboek, so redeneer skrifverklaarders, is om gelowiges wat besig is om in die geloofstryd uit te sak, op te roep om in die geloof te volhard. Die redelik algemene kenmerk van Hebreërs is die feit dat dit die geloof wat aan baie, selfs Christene, nog so onduidelik is, te definieer. Lees gerus weer Hebreërs 11:1. Nadat hoofstuk 11, wat eintlik as die galery van geloofshelde bekend staan, die definisie van geloof daarstel, verwys die skrywer dus na `n hele aantal geloofshelde van die ou bedeling, om hulle geloof in God te demonstreer. 

Die beste manier waarop ‘n mens die geloofsaak kan verduidelik, is soos hoofstuk 12:1 sê, om dit met `n wedloop te vergelyk. Dis `n wedloop waar ‘n mens, soos `n atleet of rugbyspeler, fiks en gefokus moet bly. As jy nie vir ‘n wedloop of wedstryd fiks is nie, sal jy uitsak en nie die wenpaal haal nie. Daarom die oproep om die wedloop met volharding te hardloop, wat beteken die gelowige moet tot die bitter einde volhard. Die gelowiges van die ou bedeling oor wie se geloofsvolharding daar in 11:1-40 geskryf word, word voorgestel as skare wat op die pawiljoen sit en die deelnemers aanmoedig om alles in te sit in die wedloop. Dit is asof ons moet weet Jesus staan by die wenpaal en juis dit moet ons as gelowiges aanspoor om nie uit te sak nie. Ons weet in enige wedloop is daar slegs een wenner. Die wonder van die geloofswedloop is dat almal wat tot die bitter einde uithou, wenners sal wees. Daarom moet jy ontslae raak van dinge wat jou sal verhinder om die wedloop te voltooi, wat beteken, om te leef soos God wil dat ons moet leef.
Daarom sê vers 12 dat die slap hande en lam knieë versterk moet word. Dit verwys na die soms lustelose en kragtelose deelname aan die geloofswedloop. Met lusteloosheid, sonder opgewondenheid, sal niemand die wenpaal bereik nie. Daarom die pleidooi om toe te laat dat God se Gees nuwe lewe van opgewondenheid in ons sal blaas. As jy geïnspireer word deur `n nuwe lewe, sal jy die vrug van die Gees dra, sal jy in vrede met alle mense kan leef. As jy laasgenoemde doen, is jy eintlik besig met `n heilige lewe.

Die geloofspad is `n moeilike pad. Dit weet Jesus. Daarom sy voortgaande bemoeienis met ons. Want, sê ons teks, die mense van die ou verbond het tasbare tekens gehad. Ons het dit nie meer nie. En tog het ons dit, want Jesus die Seun van die mens, ons Verlosser, is steeds by ons. Hy wil ons help om hierdie wedloop te voleindig. Hy wil dié wat getrou en gehoorsaam aan Hom bly die nuwe Jerusalem (Op 21) laat ervaar. Kom ons streef daarna om die God wat gister was, vandag is, en tot in ewigheid sal wees, na te volg. Kom ons soek nie net die tasbare van die verlede nie, maar glo met ons hele hart dat dit wat Hy in die verlede gedoen het, Hy steeds doen, omdat Hy nie wil hê ons moet verlore gaan nie.

